
CUMÜN DA SENT CUSSAGL CUMÜNAL  
 
 
 

Protocol no. 85 
Sezzüda da lündeschdi, als 2 december 2013  20.00  -  23.15 

Montag, 2. Dezember 2013  
 
 

 

Preschaints:  Albert Mayer, Andri Poo, Men Caviezel, Dumeng Jann, 
Marianne Werro-Lehmann e Marco Fallet (protocol) 

 
Protocol 
 
Il protocol no. 84 da la sezzüda da venderdi, als 29. november 2013 vain approvà. 
 
 
759 021 FABRICA 

Domenic Augustin; portas da garascha chasa nr. 41-b /41-d 

Il cussagl piglia cugnuschentscha da la charta davart la società in condomini da l’object, la 
quala declera, cha da lur vart as voul in mincha cas chattar üna soluziun e ch’els prevezzan 
eir d’incumbenzar a Seraina Felix da chattar üna nouva soluziun. Per pudair evader quai 
bsögnan els amo daplü temp e dumondan per ün spazi da 6 mais. Davart da Domenic 
Augustin manc’amo la posiziun pretaisa. I vain uossa spettà sün quella fin als 6 december 
2013 e lura decis in fatschenda. 
 
 
760 790.501 Proget planisaziun cumünala 

Nouva ledscha da fabrica;  

Il schef da planisaziun, Dumeng Jann, orientescha, ch’in basa da la discussiun da l’ultima 
sezzüda ha la cumischiun amo scleri cul cusgliader giuridic, P.A. Vital ed acceptà amo duos 
detagls propuonüts da quella vart. 
Culs adattamaints manzunats va il cussagl d’accord. 
 
 
761 620.311 Signalisaziun da vias e plazzas 

Archs da bivgnaint da Daniel Cotti 

Il schef da fabrica e planisaziun, Dumeng Jann, la cusgliera Marianne Werro ed il manader 
tecnic, Christian Poo han salvà üna vistia occulara ed ün aboccamaint cun Daniel Cotti per 
as presvader sur dal stadi actual dals archs previs sco entrada da cumün sco eir sur dal 
proceder da quella jada. 
Ils archs sun depositats giò Panas-ch Sura ed il stadi da quels ais dret bun. Il motiv per quel 
deposit ais il fat, cha dal 2008 vaiv’il cussagl relaschà üna fermada da fabrica. A reguard 
finanzas s’ha D. Cotti exprimà in möd, ch’el nu pretenda daplü da quai chi d’eria fingià dal 
2007 gnü acconsenti, dimena la somma da fr. 22'000.00 excl. ipv. L’import restant da fr. 
10'000.00 ha el amo dabun. 
Facit: Da la visita e da l’aboccamaint sun ils preschaints gnüts a la conclusiun chi nu fa sen 
da plazzar quels duos archs al principi da la via da sculpturas a Sur En, sco gnü propuonü 
davart l’artist e da W. Bosshard, causa lur grondezza ed implü vessan quels blerun daplü 
virtü in ün lö pro l’entrada dal cumün. D. Jann preschaint’üna nouva varianta chi sporsch’ün 
bun purtret pel nouv lö previs. Il lö previs per plazzar ils duos archs (nouv tuots duos al 
medem lö) ais il contuorn da Sot Crusch. 

Il cussagl va d’accord cul previs. Sco prüm dess però gnir scleri il lö previs culs differents 
uffizis. Ultra da quai vain quist lö pels archs fixà i’l plan general da fuormaziun. Da manzunar 
ais eir, cha quista varianta bsögn’il proceder dal «BAB». In quist sen vain orientà in scrit a 
l’artist, D. Cotti ed a W. Bosshard. 
 
 
762 830 TURISSEM 

Fabricat provisoric; Chillyhub SA 

Il schef da fabrica e planisaziun, Dumeng Jann, la cusgliera dal dicasteri, Marianne Werro ed 
il manader tecnic, Christian Poo, han salvà ün aboccamaint cun Andri Lansel per sclerir 
divers puncts e dumondas. Da manzunar ais il fat, cha la società Chillyhub SA prevezza da 
procurar, cha’l sez da la società gnï’a Sent, uschè chi pon cular ev. impostas illa chascha da 
nos cumün. In basa da quel ais uossa gnü inoltrada üna charta culla posiziun e cullas 
respostas davart dal respunsabel, Andri Lansel. Il cussagl piglia cugnuschentscha da quella 
e decida, in basa da quellas indicaziuns, da conceder il permiss per plazzar in möd 
provisoric üna chamonna sco restorant e lö d’inscunter e quai pella dürada dals 15 
november 2013 fin als 15 mai 2014. 
 
 
763 021 FABRICA 

Società d’eredis Rütthard; chasa da plüssas abitazi uns, parcella 
nr. 92 Pradè 

Il cussagl piglia cugnuschentscha da la posiziun dal cusgliader guiridic a reguard alchüns 
puncts cha’l patrun da fabrica ha stuvü sclerir culla soc. d’eredis. In basa da quella posiziun 
decid’il cussagl, cun vusch unanima, sco segua: 
 

1. Il dar liber ordinà da las lavuors da fabrica resta. 
2. Ün scumond dandet da fabrica nu vain ordinà. 

 
In quist sen vain infuormà duman subit als duos partits. 
 
 
764 805.501.01 Meglioraziun cumünala 

Rendaquint final provisoric / preventiv 2014 

Il president da l’ameglioraziun, Jöri Felix, ha surdat al cussagl il rendaquint final provisoric. Il 
cussagl til repassa in möd detaglià. Il capo dà diversas spiegaziuns, mo i restan amo 
dumondas avertas chi ston gnir scleridas in möd detaglià. 
A reguard il preventiv decid’il cussagl d’integrar üna somma provisoria (i’l quint d’investiziun) 
da fr. 250'000.00, quai sco interess public vi da l’ouvra. 
 
 
765 801 MELDRAMAINT DA PASCULAZIUN E FUOND 

Problematica sauaziun; termin definitiv pel aboccam aint 

Il büro Kindschi as vaiv’intermiss per ün termin e quai amo i’l mais december 2013. Quel ha 
uossa orientà chi nun ais pussibel da tuottas parts tangadas da far part amo i’l mais 
december, uschè cha’l cussgl fixa quel termin, in möd defintiv, süls 21 schner a la s 10.00h. 
 
 
766 217.503 Chasa da scoula 

Plazza dal pedel; publicaziun 

Il vicecapo e cusglier dal dicasteri, Andri Poo, suottamett’üna proposta pella publicaziun da 
la plazza dal pedel, redigida da sia persuna e dal president dal cussagl da scoula, Jon 
Cantieni. Quella vain repassada e cun tala va il cussagl d’accord. Unic il punct a reguard il 
star ill’abitaziun dal pedel vain müdà da la rubrica dals giavüschs in quella da las sportas, 
dimena i vain sport quella pussibiltà, mo il canditat nun ais in oblig da star in quella. Als 5 

december 2013 salv’il cussagl da scoula sia sezzüda e là vain la fatschenda trattada e missa 
in net in möd defintiv pella publicaziun. Previs ais d’inserar illa «Südostschweiz» ed illa Posta 
Ladina. 
 
 
767 217.503.06 Sanaziun chasa da scoula 

Definaziun dala somma pel preventi 2014 

Il vicecapo e cusglier dal dicasteri, Andri Poo orientescha sur dal proget previs. El manzuna, 
chi nu fa sen d’integrar i’l preventiv minch’on sommas plü pitschnas. In vist’al fat chi sto gnir 
realisà la ventilaziun, fanestras, tet e s-chodamaint ed in vist’a la fixaziun dal temp da fabrica 
(vacanzas da stà) sto gnir integrada la somm’intera, dimena fr. 1,2 miu. Ultra da quai ais da 
manzunar, cha schi’s tir’in consideraziun il proget bsögnaivel cumplet, schi result’üna somma 
d’investiziun da var fr. 2,4 miu. 
A chaschun dal la radunanza d’infuormaziun dal schner 2014 preschantarà Andri Poo tuot il 
proget culs cuosts previs. 
 
Il cussagl decida però, d’inegrar i’l preventiv 2014 la somma necessaria da fr. 1,2 miu. Pel 
rest vain amo examinà co chi dess gnir inchaminà. 
 
 
768  DIVERSAS SCHEFS 
 
TESSVM / prolungaziun dal contrat da destinaziun 
Marianne Werro, cusgliera dal dicasteri orientescha supra la fatschenda. La prüma perioda 
dal contrat da destinaziun culla DMO va a fin ed id ais d’inchaminar a la prolungaziun dal 
contrat. In quell connex ha la DMO suottamiss a las instanzas cumünalas da Samignun, 
Engiadina Bassa e Val Müstair sco eir a las destinaziuns (sco PEB e.u.i.) ün questiunari cun 
22 dumondas. La basa da quel fuorma pustüt il fat, chi’s voul savair, scha las aspettativas 
chi’s vaiva miss a la DMO d’eiran las güstas e scha la DMO ha accumpli quellas? Marianne 
Werro dà ün’orientaziun detagliada sur dal questiunari. Cun quai va il cussagl d’accord. 
Da manzunar ais, cha’l prossem contrat ais illimità e po però lura gnir demischiunà. Infra 
chenüns termins cha quai succeda vain amo definà davart da la DMO. 
 
Plazza da sport / Palüzot 
Il schef da fabrica e planisaziun, Dumeng Jann, manzuna, ch’in vist’al fat, da la problematica 
da la plazza da sport (las cusdüras dal tschisp artificial as distachan) sun da far ils 
sclerimaints necessaris. 
 
Cronica – cudesch da Sent 
L’actuar suottametta la dumonda davart da sar dr. Martin Pernet, scha’l cumün prevezza da 
pajar la somma da fr. 50'000.00, acconsentida da la radunanza sco contribuziun cumünala, a 
la società chi administrescha uossa tuot l’andamaint o scha’l cumün tilla tegn’inavo e regla 
svess tschertüns pajamaints. Per simplifichar il proceder decid’il cussagl da versar la somma 
manzunada a la società, la quala surpiglia uschè plainamaing l’administraziun e las finanzas 
da l’ouvra. 
 
Ouvr’electrica Brancla 
Il capo ed il vicecapo vaivan fat part a la sezzüda d’infuormaziun davart il büro d’indschegner 
Caprez. La ditta Axpo prevezza da realisar quell’ouvra, però la rendabilità nun ais datta. Il 
cuosts totals s’amuntessan a var fr. 40 miu. La prosm’orientaziun ha lö a Sent. Davart l’Axpo 
ais gnü fat la dumonda als duos cumüns (Valsot e Sent) scha quels nu füssan pronts d’as 
partecipar cun fr. 1% vi dals cuosts dal preproget, dimena cun üna somma da fr. 10'000.00 
(basa da calculaziun fr. 1 miu.). In marz dal 2014 ais previs da preschantar l’ouvra in möd plü 
concret als cumüns e fin là sto gnir tut posiziun clera a reguard la partecipaziun. Il cussagl 
voul amo examinar quella dumonda. 
 
Giassa cumünala pro la chasa dad Ursina Grand / s-chala 

Il capo orientescha, cha Peder Buchli haja construi üna s-chala sü da la giassa pro 
duonn’Ursina. Il material ha furni il cumün e la lavur ha effetuà Peder in möd gratuit. Il 
cussagl piglia cugnuschentscha cun satisfacziun da quist fat e vuless exprimer a Peder 
Buchli seis plü cordial ingrazchamaint per quella generusa gesta a bön dal cumün. 
 
Proget fusiun dals 6 cumüns 
Andri Poo rend’attent chi saja uossa avantman la versiun 1.10 dal rapport da fusiun e cha’ls 
cusgliers dessan stübgiar quella ed ev. tour posiziun pro el fin il plü tard als 8 december 
2013. 
 
 
769  VARIA 
 
Il termin pella prosma sezzüda vain fixà sün gövgia, als 19 december 2013, quai però be 
scha bsögn fa. 
 
 
 
L’actuar:            Il Capo: 
Marco Fallet           Albert Mayer 


